
Visoki  predstavnik  poziva
organe vlasti BiH da podrže
registraciju birača
Visoki predstavnik Christian Schwarz-Schilling se danas sastao
sa  predstavnicima  Izborne  komisije  BiH,  predstavnicima
Direkcije sistema za zaštitu ličnih podataka građana (CIPS), 
predstavnicima  Ministarstva  financija  i  trerzora  BiH,
predstavnicima Ministarstva civilnih poslova BiH, kao i sa
članovima Parlamenta koju su sudjelovali u aktivnostima Radne
grupe za izradu amandmana na Izborni zakon. Tokom sastanka se
razgovaralo  o  sistemu  pasivne  registracije  birača  koji  bi
mogao pojednostaviti birački proces i dovesti do većeg odaziva
birača.

«Odaziv  birača  se  smanjuje,  te  je  na  izbore  1996.  izašao
veliki broj birača – 80%, dok je 2002. godine na izbore izašlo
55%, a 2004. godine 46% birača. Ovakva situacija je djelomično
uzrokovana činjenicom da se za glasanje na svakim izborima
građani  moraju  registrirati»,  rekao  je  visoki  predstavnik.
«Izbori predstavljaju vrhunac demokratskog procesa. Ništa nije
važnije od pružanja mogućnosti građanima da iskoriste svoje
biračko pravo i učestvuju u izborima.»

Postojeći  sistem  registracije  birača  pod  nazivom  «Aktivna
registracija birača» traži od svakog birača da se za svake
izbore  registrira.  Međutim,  uz  korištenje  CIPS-ove  baze
podataka za registriranje birača više neće biti potrebno da se
birači  iznova  registriraju  prije  održavanja  svakih  izbora,
nego  će  se  registracija  vršiti  automatski  –  putem  baze
podataka  CIPS-a.  Taj  proces  se  zove  «Pasivna  registracija
birača».

Međutim, vremenski period potreban za uvođenje ovog sistema
ima ključni značaj. Potrebno je osigurati tehničke uslove,

uključujući i pronalaženje sredstava potrebnih za financiranje
ovih aktivnosti, kupovinu i instalaciju opreme, zapošljavanje
i  obuku  osoblja,  te  prikupljanje  tačnih  informacija  o
biračima, a sve ove aktivnosti moraju biti završene prije
oktobarskih izbora, odnosno za sedam i po mjeseci. Ukoliko do
kraja aprila ne budu osigurana financijska sredstva te ne bude
završen  proces  nabavke,  sistem  pasivne  registracije  birača
neće  biti  spreman  do  oktobra  što  bi  moglo  dovesti  do
prolongiranja predstojećih izbora. Da bi ovaj Projekat bio
uspješan potrebno je osigurati koordinaciju na svim nivoima
vlasti na državnom nivou, kao i na općinskom, kantonalnom i
entitetskom nivou, da bi se osiguralo registriranje tačnih
podataka o biračima. Ministarstvo financija i trezora BiH je
na današnjem sastanku izrazilo svoju podršku ovom Projektu.

«Jako mi je drago što su Izborna komisija BiH i Direkcija CIPS
projekta  inicirali  uvođenje  pasivne  registracije  birača.
Uvjeren  sam  da  će  pasivna  registracija  birača  doprinijeti
većem odazivu birača», rekao je visoki predstavnik i dodao da
«primjena ovog sistema predstavlja veliki izazov a da je s
primjenom potrebno početi u relativno kratkom periodu. Ukoliko
u  tome  uspiju,  organi  vlasti  BiH  će  ne  samo  međunarodnoj
zajednici nego, što je još važnije, i svom izbornom tijelu,
pokazati vlastitu sposobnost i zrelost.»

Vijeće ministara BiH je 2. februara 2006. godine podržalo
prijedlog  za  uvođenje  pasivne  registracije  birača  za
oktobarske izbore ove godine. Vijeće ministara je zatražilo od
Izborne komisije BiH, Ministarstva financija i trezora BiH,
Ministarstva civilnih poslova, Ministarstva vanjskih poslova i
Ministarstva  ljudskih  prava  i  izbjeglica  da  koordiniraju,
nadgledaju i rukovode novim sistemom. ..


